
ՀԻՄՆԱՎՈՐՈՒՄ
«ՀԱՅԱUՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 1997 ԹՎԱԿԱՆԻ ՀՈՒԼԻUԻ 31-Ի N 314 ՈՐՈՇՄԱՆ ՄԵՋ ԼՐԱՑՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱUԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ
1. Անհրաժեշտությունը

ՀՀ կառավարության որոշման նախագծի անհրաժեշտությունը պայմանավորված է Հայաստանի Հանրապետությունում գործարար միջավայրի բարելավման շրջանակներում անհրաժեշտ միջոցառումների իրականացման առումով, այդ թվում` էլեկտրոնային եղանակով հարկային հաշիվների դուրս գրման նոր կարգի ներդրմամբ: 

2. Ընթացիկ իրավիճակը և խնդիրները

1. ՀՀ կառավարության 31.07.1997թ. «Հայաuտանի Հանրապետության տարածքում առաքվող կամ տրամադրվող կամ տեղափոխվող արտադրանքի, ապրանքների գրանցման (հաշվառման) մաuին» N314 որոշմամբ հաստատված կարգը տարածվում է ՀՀ տարածքում ձեռնարկատիրական գործունեության առարկաներ առաքող կամ տեղափոխող տնտեսավարող բոլոր սուբյեկտների վրա, բացառությամբ ԱԱՀ վճարող չհամարվող այն անձանց, որոնց համար oրենքով uահմանված կարգով ՀԴՄ-ների կիրառումը պարտադիր է ԱԱՀ վճարող չհամարվելու ժամանակահատվածում, ինչպեu նաև բանկերի և վարկային կազմակերպությունների: «Ավելացված արժեքի հարկի մասին» ՀՀ օրենքի 20-րդ հոդվածին և ՀՀ կառավարության 11.11.2010թ. «Էլեկտրոնային եղանակով հարկային հաշիվների դուրսգրման, հարկային հաշիվների ձևերի տպագրության, հարկային մարմնից հարկային հաշիվների ձեռքբերման, հարկային հաշիվների սերիայի և համարի գեներացման կարգերի, հարկային հաշիվների ձևերի գնի սահմանման մասին» N1504-Ն որոշմանը համապատասխան` 2011թ. հունվարից ԱԱՀ վճարողները հարկային հաշիվները դուրս են գրելու կամ էլեկտրոնային  եղանակով կամ հարկային մարմնից ձեռք բերված հարկային հաշիվների ձևերի լրացմամբ: ՀՀ կառավարության նշված որոշմանը համապատասխան էլեկտրոնային եղանակով հարկային հաշիվները կարող են դուրս գրվել երկու ձևերով` ինտերնետային կապի միջոցով իրական ժամանակում հարկային հաշիվների դուրս գրում, հարկային մարմնից ստացված սերիա-համարներով հարկ վճարողների կողմից կիրառվող հաշվարկային փաստաթղթերի դուրս գրման հատուկ համակարգչային ծրագրերով հարկային հաշիվների դուրս գրում: Ընդ որում, ՀՀ կառավարության 11.11.2010թ. N1504-Ն որոշումը չի պարտադրում հարկային հաշիվների դուրս գրման միայն մեկ եղանակի կիրառում: ԱԱՀ վճարողները կարող են դուրսգրվող  հարկային հաշիվները դուրս գրել ինչպես էլեկտրոնային եղանակով, այնպես էլ հարկային մարմնից ձեռքբերված ձևերը լրացնելու միջոցով:

Կարգավորման ենթակա խնդիր է ՀՀ տարածքում ձեռնարկատիրական գործունեության առարկաներ առաքող առաքող և էլեկտրոնային եղանակով հարկային հաշիվներ դուրս գրող տնտեսավարող սուբյեկտների համար առաքումների գրքերում գրանցումների պարտադիր կատարման հարցը:
2. Առաքումների գրքերում պարտադիր գրանցումներ կատարելը արդիական չէ նաև ավտոտրանսպորտային միջոցների գազալցման (գազալիցքավորման) գործունեություն իրականացնողների համար գազալցման (գազալիցքավորման) այն կետերի մասով, որտեղ ՀՀ կառավարության սահմանած տեխնիկական կանոնակարգին համապատասխան առկա են լիցքավորման բաշխիչ աշտարակներ: Բացի այն հանգամանքից, որ ստացված և իրացված գազի ծավալների հստակ հաշվառումը բերում է գրանցումների աննպատակահարմարության, մյուս ոլորտների համեմատությամբ ՀՀ կառավարության սահմանած տեխնիկական կանոնակարգին համապատասխան առկա են լիցքավորման բաշխիչ աշտարակներ տեղադրած սուբյեկտները հարկվում են ընդհանուր սահմանված կարգով և նրանց վրա չի տարածվում ՀՀ կառավարության 31.07.1997թ. N314 որոշմամբ հաստատված կարգի 1-ին կետով ԱԱՀ վճարող չհամարվողների բացառությունը (հանդիսանում են ԱԱՀ վճարողներ, քանի որ առևտրական գործունեության (վաճառքի) նպատակով ձեռք բերվող ապրանքների ձեռքբերման համար կատարման ենթակա ծախuերի առնվազն 80 տոկոuը վերաբերում է մեկ հարկ վճարողի):

3. ՀՀ կառավարության 31.07.1997թ. N314 որոշմամբ հաստատված կարգում անհրաժեշտություն է առաջացել նաև կատարել մի շարք խմբագրական փոփոխություններ և հստակեցումներ: Մասնավորապես, հստակեցման կարիք ունի կարգի 5-րդ կետի առաքվող ապրանքի սահմանումը: Առաքվող ապրանքը ներառում է իրացման համար չնախատեuված ապրանքների (պատրաuտի արտադրանքի) տրամադրումը (հատկացումը, բացթողումը, այլ ձևով oտարումը, այդ թվում` անհատույց): Այստեղ առկա է առաքման` որպես օտարման հստակեցման հարցը: Կարգի 8-րդ կետին համապատասխան` գրանցման գրքում uխալ թույլ տալու դեպքում տողի վրա գրիչով գիծ է քաշվում այնպեu, որ հնարավոր լինի կարդալ նախկին գրառումը եւ անմիջապեu հաջորդ տողում կատարվում ճիշտ գրառումը: Ջնջված տողի կողքին կատարվում է համապատաuխան նշագրում uխալ գրառման մաuին: Այստեղ առկա է սխալը կատարելուց հետո արդեն լրացված տողերի դեպքում գրանցումների սխալների ուղղման հնարավորության հարցը: 
3. Տվյալ բնագավառում իրականացվող քաղաքականությունը

Բնագավառում իրականացվող քաղաքականությունը երկու հիմական ուղղություն ունի` իրացման իրական շրջանառությունների հայտարարագրման նպատակով ապահովել ձեռնարկատիրական գործունեության առարկաների հաշվառումը, գործարար միջավայրի բարելավման առումով զերծ մնալ հարկային հսկողության տեսանկյունից աննպատակահարմար հաշվառման պարտադրանքից:  

 4. Կարգավորման նպատակը և բնույթը

Նախագծով առաջարկվում է.

1. Սահմանել, որ ՀՀ կառավարության 31.07.1997թ. N314 որոշմամբ հաստատված կարգի դրույթները չեն տարածվում` 
· ԱԱՀ վճարող այն անձանց վրա, որոնք ԱԱՀ-ի հաշվետու ժամանակաշրջանում (ամիս, եռամսյակ )հարկային հաշիվները օրենքով սահմանված կարգով դուրս են գրում բացառապես էլեկտրոնային եղանակով,

· կարգի դրույթները տարածվում են ԱԱՀ վճարողների վրա ԱԱՀ-ի յուրաքանչյուր հաշվետու ժամանակաշրջանում առաջին անգամ օրենքով սահմանված կարգով թղթային եղանակով հարկային հաշվի դուրսգրման օրվանից մինչև հաշվետու ժամանակաշրջանի վերջին օրը (ներառյալ):      

· ավտոտրանսպորտային միջոցների գազալցման (գազալիցքավորման) գործունեություն իրականացնողների վրա գազալցման (գազալիցքավորման) այն կետերի մասով, որտեղ ՀՀ կառավարության սահմանած տեխնիկական կանոնակարգին համապատասխան լիցքավորման բաշխիչ աշտարակներ,

2. Այն ԱԱՀ վճարողների համար, որոնք այնուամենայնիվ կընտրեն նաև հարկային մարմնից ձեռքբերված ձևերը լրացնելու միջոցով հարկային հաշիվների դուրս գրման եղանակը, նախագծով առաջարկվում է սահմանել, որ նրանց կողմից էլեկտրոնային եղանակով դուրս գրված հարկային հաշիվներով առաքումները առաքման գրքում գրանցման ենթակա չեն: 
3. Նախագծով առաջարկվում է հստակեցնել, որ տնտեսավարող սուբյեկտի կողմից այլ տնտեսավարող սուբյեկտներին իրացնելու համար նախատեսված ապրանքից բացի առաքվող ապրանք է համարվում իրացման համար չնախատեսված ապրանքների (պատրաստի արտադրանքի) և հիմնական միջոցների միայն օտարումը:
4. Նախագծով առաջարկվում է հստակեցնել, որ գրանցման գրքում սխալ թույլ տալու և սխալ գրառումից հետո գրքում տողեր լրացված լինելու դեպքում ճիշտ գրառումը կատարվում է վերջին գրառման տողից հետո, նշելով սխալի ուղղման, ամսաթիվը ամիսը, տարեթիվը, ճիշտ գրառման տողի համարը, հաստատելով գրառում կատարողի ստորագրությամբ:
5. Նախագիծը քննարկվել է 28.12.2010թ. կայացած ԵՎԲԱԽ-ի նիստում և կատարված առաջարկություններին համապատասխան նախագիծը խմբագրվել է, սահմանելով որ, որոշման դրույթները չեն տարածվում նաև` 

«Հաստատագրված վճարների մասին» Հայաստանի Հանրապետության օրենքով սահմանված կարգով հաստատագրված վճար վճարողների վրա` բացառապես  հաստատագրված վճարով հարկվող գործունեության մասով (անկախ օրենքով սահմանված սահմանային չափերը գերազանցելու հանգամանքից):
5. Ակնկալվող արդյունքը

Արդյունքում բացառապես էլեկտրոնային եղանակով հարկային հաշիվներ դուրս գրողները չեն վարի առաքումների գիրք (նաև տեղափոխումների համար, երբ հարկային հաշվի անհրաժեշտություն չկա): Հարկային հաշիների դուրսգրման երկու եղանակները միաժամանակ կիրառողները իրենց առաքումների գրքերում չեն լրացնի էլեկտրոնային եղանակով դուրս գրված հարկային հաշիվներով առաքումները: Սուբյեկտները առաքման գրքեր չեն վարի նաև ավտոտրանսպորտային միջոցների գազալցման (գազալիցքավորման) այն կետերի մասով, որտեղ ՀՀ կառավարության սահմանած տեխնիկական կանոնակարգին համապատասխան առկա են լիցքավորման բաշխիչ աշտարակներ: Ի վերջո, էապես կնվազի ձեռնարկատիրական գործությոնեության առարկաների գրանցման վրա ծախսվող ժամանակը:      

